
Šteta bi bilo ne iskoristiti iskustva Hrvatske
Iskustva Hrvatske, koja je okončala proces priključenja Evropskoj uniji, pokazuju da poenta procesa integracija nije bila
posmatrati reforme kao uvjete koji trebaju stvoriti privid usklađenosti s EU na papiru.

Naprotiv, njih treba shvatiti kao reforme koje treba uraditi zbog sebe, a ne zbog

EU. 

Ovo je danas izjavila Feni direktorica istraživačkog centra Populari Alida Vračić,

prezentirajući rezultate projekta "Dobri susjedi", koji je realiziran u saradnji s

Evropskom inicijativom za stabilnost (ESI) i uz podršku vlade Velike Britanije, a

zamišljen je kao doprinos naporima BiH u procesu pridruživanja EU. Koristeći se

stečenim iskustvima iz Hrvatske, cilj projekta je bio potaći sve relevante

sudionike na ključnim nivoima vlasti u BiH na otvaranje debate o EU.

Vračić kaže da EU i njeni programi tehničke podrške služe da ubrzaju proces

integracija, ali zemlja sama mora iznaći put ka funkcionalnijem i uređenijem

sistemu.

- Od izuzetnog značaja za BiH je da otvoreno razgovara sa susjedima, u ovom

slučaju Hrvatskom, koja je okončala proces priključenja Evropskoj uniji i nauči iz

njihovih dobrih i loših iskustava, kazala je ona.

Saznanja do kojih se došlo tokom istraživanja su obećavajuća, ukoliko Bosna i

Hercegovina istinski pokaže političku volju da se na ovo putovanje ka EU i krene.

- Proces pristupanja je proces učenja, a administracija je kompleksna i teško se

pokreće i u mnogo uređenijim i unitarnijim državama od BiH, što opet ne znači da

proces kod nas nije izvodljiv. Ključ uspjeha je, osim političke volje, razumijevanje

šta EU od nas očekuje, te stalni rad i poboljšanje koordinacije unutar države na

svim nivoima, ocijenila je Vračić.

Konkretno, ispunjavanje upitnika Evropske komisije, koje slijedi odmah nakon

aplikacije za članstvo u EU, tehnički je zadatak koji će BiH moći ispuniti u

predviđenom roku koji je za većinu zemalja u regiji iznosio tri mjeseca, samo

ukoliko odmah počne konsolidirati strukture koje će obaviti ovaj zadatak:

kreiranje zaštićene baze podataka ili portala za razmjenu informacija i podataka

koji će se prikupljati da bi se odgovorilo na složena pitanja u upitniku, obuka

državnih službenika koji će raditi na ispunjenju ovog zadatka, odluka o strategiji

prevođenja odgovora na upitnik koji je u slučaju Hrvatske imao više od 10.000

stranica.

Kao Hrvatska i ostale kandidatske zemlje u regionu, BiH će se EU predstaviti,

osim kroz odgovore na upitnik, i nizom različitih dokumenata i izvještaja koji

moraju biti vjerodostojni da bi BiH uspješno završila proces i u konačnici

pristupila EU. 

- Da bi to bilo moguće BiH mora imati validne statističke podatke bez kojih

proces pristupanja EU ne može ni početi. Praktično to znači da popis

stanovništva u BiH, iako nije postavljen kao direktan uvjet za aplikaciju, mora biti

proveden da bismo uopće mogli ući u procese koji počinju upitnikom Evropske

komisije, smatra Vračić.

Pored tehničkih uvjeta i neophodnih priprema za sami proces, neophodno je da

BiH što prije izradi i usvoji državni program za integraciju BiH u EU koji će služiti

Vijeću ministara BiH kao mapa puta uz pomoć koje će realno procijeniti postojeće

kapacitete države, te za provedbu svih koraka koje je neophodno proći kako bi se

ispunili kriteriji EU za članstvo.

- Mi čvrsto vjerujemo da je, uprkos trenutnom političkom zastoju,

bosanskohercegovačka budućnost u EU, i prije nego kasnije BiH će zvanično

podnijeti zahtjev za članstvo u Uniji. Kada se to dogodi i kada proces započne, BiH

će morati iskoristiti svu dostupnu pomoć, svu saradnju koja joj bude ponuđena. I

nedavni događaj, panel diskusija koju je Populari organizirao u Sarajevu svjedoči

o spremnosti naših susjeda iz Hrvatske da pomognu BiH da ovaj proces okonča

što brže i efikasnije. Greška bi bila ne iskoristiti ponuđenu pomoć, kazala je

direktorica popularija Alida Vračić.

